
"Əhalinin ekoloji təhsili və maarifləndirilməsi haqqında" Azərbaycan Respublikası 

Qanununun tətbiq edilməsi barədə" Azərbaycan Respublikası Prezidentinin 2003-cü il 27 

yanvar tarixli 847 nömrəli Fərmanının icrasını təmin etmək məqsədi ilə Azərbaycan 

Respublikasının Nazirlər Kabineti qərara alır: 

1. "Ekoloji təhsil və maarifləndirmə üzrə dövlət proqramlarının tərtib edilməsi 

Qaydaları" və "Ekoloji təhsil və maarifləndirmə üzrə məsləhət şuraları haqqında Əsasnamə" 

təsdiq edilsin (əlavə olunur). 

2. Bu qərar imzalandığı gündən qüvvəyə minir. 

Ekolojİ təhsil və maarifləndirmə üzrə məsləhət şuraları haqqında 

ƏSASNAMƏ 

I. ÜMUMİ MÜDDƏALAR 

1.1. Bu Əsasnamə "Əhalinin ekoloji təhsili və maarifləndirilməsi haqqında" Azərbaycan 

Respublikası Qanununun tətbiq edilməsi barədə" Azərbaycan Respublikası Prezidentinin 

2003-cü il 27 yanvar tarixli 847 nömrəli Fərmanının icrası ilə əlaqədar hazırlanmışdır və 

ekoloji təhsil və maarifləndirmə üzrə məsləhət şuralarının fəaliyyətini tənzimləyir. 

1.2. Ekoloji təhsil və maarifləndirmə üzrə məsləhət şuraları (bundan sonra – məsləhət 

şurası) ekoloji təhsilin və maarifləndirmənin təşkili və icrası ilə məşğul olan müvafiq hüquqi 

şəxslərin, icra hakimiyyəti və yerli özünüidarəetmə orqanlarının nəzdində yaradılır. 

1.3. Məsləhət şurası daimi fəaliyyət göstərən məşvərətçi orqandır və öz işini kollegiallıq 

və aşkarlıq prinsipləri əsasında qəbul etdiyi qərarlara uyğun qurur. Məsləhət şurasının 

qərarları tövsiyə xarakteri daşıyır. 

1.4. Məsləhət şurası öz fəaliyyətində Azərbaycan Respublikasının Konstitusiyasını, 

"Əhalinin ekoloji təhsili və maarifləndirilməsi haqqında" Azərbaycan Respublikasının 

Qanununu, təhsil və ətraf mühitin mühafizəsi ilə bağlı qanunvericiliyi, Azərbaycan 

Respublikasının tərəfdar çıxdığı beynəlxalq müqavilələri və digər normativ hüquqi aktları, 

tabe olduqları hüquqi şəxslərin, müvafiq icra hakimiyyəti və yerli özünüidarəetmə 



orqanlarının qərarlarını, bu Əsasnaməni rəhbər tutur və Ekoloji Təhsil və Maarifləndirmə 

üzrə Sahələrarası Komissiyanın tövsiyələrini nəzərə alır. 

II. MƏSLƏHƏT ŞURASININ MƏQSƏDİ 

2.1. Məsləhət şurasının məqsədi aşağıdakılardır: 

2.1.1. ekoloji təhsil və maarifləndirmə sahəsində hüquqi və fiziki şəxsləri ekoloji təhsil, 

ətraf mühitin mühafizəsi və təbii ehtiyatlardan istifadə məsələləri üzrə məlumatlandırmaq, 

onlara elmi-metodiki məsləhətlər vermək; 

2.1.2. Azərbaycan Respublikasında ekoloji təhsilin və maarifləndirmənin inkişafı 

məsələlərinə dair təkliflər hazırlamaq. 

III. MƏSLƏHƏT ŞURASININ FUNKSİYALARI 

3.1. Məsləhət şurasının funksiyalarına aşağıdakılar daxildir: 

3.1.1. Azərbaycan Respublikasında ekoloji təhsil və maarifləndirmə sisteminin davamlı 

inkişafının təmin edilməsi məsələləri üzrə layihələr, tövsiyələr və təkliflər hazırlamaq; 

3.1.2. istehsalat və digər fəaliyyət sahələri mütəxəssislərinin (pedaqoji kadrların, rəhbər 

kadrların, dövlət qulluqçularının, ictimai birliklərin nümayəndələrinin və s.) ekoloji hazırlığı, 

ekoloji təhsilin vəziyyətinin təhlili və qiymətləndirilməsi, monitorinqinin təşkili üzrə təkliflər 

vermək; 

3.1.3. müvafiq dövlət hakimiyyəti orqanlarının müraciəti əsasında ekoloji təhsil və 

maarifləndirmənin inkişafı ilə bağlı proqramlara dair təkliflər vermək; 

3.1.4. Azərbaycan Respublikasında əhalinin ekoloji təhsili və maarifləndirilməsi, 

mütəxəssislərin ekoloji hazırlığının inkişafı üzrə konkret tədbirlərin həyata keçirilməsində 

iştirak etmək. 

IV. MƏSLƏHƏT ŞURASININ İŞİNİN TƏŞKİLİ 

4.1. Məsləhət şurasının Əsasnaməsi və 3 üzvdən az olmayan tərkibi onu yaradan orqanın 

qərarı ilə təsdiq edilir. Məsləhət şurasının tərkibində dəyişikliklər məsləhət şurası sədrinin 

təqdimatı əsasında onu yaradan orqanın qərarı ilə həyata keçirilir. 

4.2. Məsləhət şurasının iclasları, bir qayda olaraq ildə iki dəfədən az olmayaraq keçirilir. 

Əlavə iclaslar məsləhət şurası sədrinin və yaxud üzvlərinin üçdə birinin tələbi ilə çağırıla 

bilər. 

4.3. Məsləhət şurasının iclaslarında və onun cari işində ayrı-ayrı nazirliklərin və dövlət 

komitələrinin, müəssisə, idarə və təşkilatların mütəxəssisləri aidiyyəti üzrə iştirak edə 

bilərlər. 

4.4. Məsləhət şurasının qərarları onun iclaslarında, məsləhət şurası üzvlərinin yarısından 

çoxunun səsvermədə iştirak etməsi şərtilə üçdə iki səs çoxluğu ilə qəbul edilir. 

4.5. Məsləhət şurasının iclasları məsləhət şurası sədrinin və katibinin imzaladığı 

protokolla rəsmiləşdirilir. 

